
Dell'Aneide Canto VI.





13.





’Nnanze a la porta de lo stisso luoco

Pò se mutaje de faccia, e de colore:

Se strezza li capille, e comme fuoco

Jettano l’huocchie lampe de terrore.

Le sbatteano li shianche, e a poco a poco

Lo pietto abbotta pe lo gran forore, 

’N somma se vedde tanto trasformata, 

Che Dea pareva, o quacche speretata.

Quanno chiù da vecino le parlaje

Febbo a l’arecchia comme no vespone, 

Essa gridanno disse, Anea che faje?

Non t’addenucchie ne? fà gratione.

Sbrigate, ca si nò te vederaje

Sempe serrato ’n facce sto portone.

Accossì disse, e chille pe paura

Pareano asciute da la sebetura.

Anea de facce ’n terra stennecchiato, 

Supprecanno diceva: o granne Apollo, 

Che piatuso co nui te si mostrato

Da che Troja pigliaje chillo tracuollo:

Si da Parede nuostro smafarato

Cadette Achille, e nce lassaje lo cuollo, 

Tu la mano, e la botta adderezzaste, 

Si nò, toccare chi potea sti taste?

’Ntrà ssi gurfe accossì ’ndiavolate, 

’Ntrà li mare Massilie chiù lontane, 

’Ntrà seccagne accossì scommonecate, 

Mancare maje nc’hai fatto o vino, o pane.

A l’arene de Talia sospirate

Simmo venute, e tanta caravane

Già sò scompute, e fà che sia scomputa

Porzì la sciorte perfeda, e cornuta.

